
ANNOTATSIYA 
Global geosiyosiy va geoiqtisodiy oʻzgarishlar jahon siyosati va iqtisodiyotini 

shakllantirishda, shuningdek, mintaqaviy xavfsizlikni ta’minlashda muhim rol oʻynaydi. Xalqaro 
munosabatlar tizimining tobora murakkablashuvi va iqtisodiy tizimlarning oʻzgarishi natijasida 
mintaqaviy nizolar va ziddiyatlarning oldini olish, xavfsizlikni ta’minlash va barqarorlikni saqlash 
dunyo hamjamiyati barqaror rivojlanishini ta’minlash yoʻlidagi muhim vazifaga aylangan. Ushbu 
maqolada global geosiyosiy va geoiqtisodiy oʻzgarishlarning mintaqaviy xavfsizlikka ta’siri, 
shuningdek, nizolarni oldini olishda qanday rol oʻynashiga doir jihatlar ilmiy tahlil qilinadi. 
Mintaqaviy hamkorlik global tahdidlarga qarshi kurashda eng samarali vosita ekanligi asoslab 
berilgan. Turli iqtisosiy va siyosiy integratsion ittifoqlar tarkibida oʻzaro hamkorlikni amalga oshirish 
mamlakatlarning xalqaro munosabatlarda barqaror siyosat olib borishlarini ta’minlovchi eng maqbul 
vosita ekanligi ta’kidlangan. 

Kalit soʻzlar: integratsiya, global xavfsizlik, arbitraj va mediatsiya, global iqtisodiyot, 
xalqaro hamkorlik, xalqaro huquq, muzokaralar, xalqaro tashkilotlar. 

ГЛОБАЛЬНЫЕ ГЕОСТАТИЧЕСКИЕ И ГЕОЭКОНОМИЧЕСКИЕ ИЗМЕНЕНИЯ И 
ИХ ВЛИЯНИЕ НА РЕГИОНАЛЬНУЮ БЕЗОПАСНОСТЬ И ПРЕДОТВРАЩЕНИЕ 

КОНФЛИКТОВ 
АННОТАЦИЯ 

Глобальные геополитические и геоэкономические изменения играют важную роль в 
формировании мировой политики и экономики, а также в обеспечении региональной 
безопасности. В результате усложнения системы международных отношений и изменений в 
экономических системах предотвращение региональных споров и конфликтов, обеспечение 
безопасности и поддержание стабильности стали важной задачей на пути обеспечения 

устойчивого развития мирового сообщества. В данной статье дается научный анализ влияния 
глобальных геополитических и геоэкономических изменений на региональную безопасность, 
а также их роли в предотвращении конфликтов. Региональное сотрудничество считается 
наиболее эффективным способом решения глобальных угроз. Подчеркивается, что 
сотрудничество в рамках различных экономических и политических интеграционных союзов 
является наилучшим подходом для обеспечения стабильной политики между странами в 
международных отношениях. 

Ключевые слова: интеграция, глобальная безопасность, арбитраж и медиация, 
глобальная экономика, международное сотрудничество, международное право, переговоры, 
международные организации. 

GLOBAL GEOSTATIC AND GEO-ECONOMIC CHANGES AND THEIR IMPACT ON 

REGIONAL SECURITY AND CONFLICT PREVENTION 
 

ABSTRACT 
Global geopolitical and geoeconomic changes significantly shape world politics and the 

economy, as well as regional security. Due to the increasing complexity of international relations and 
shifts in economic systems, preventing regional disputes and conflicts has become essential for 
ensuring security and maintaining stability. These factors are crucial for the sustainable development 
of the global community. This article offers a scientific analysis of how global geopolitical and 
geoeconomic changes impact regional security and contribute to conflict prevention. Regional 
cooperation is considered the most effective way to address global threats. It is emphasized that 
collaboration within various economic and political integration alliances is the best approach to 
ensure stable policies among countries in international relations. 

Key words: integration, global security, arbitration and mediation, global economy, 
international cooperation, international law, negotiations, international organizations. 
 

KIRISH 
Dunyoning jadal sur’atlarda oʻzgarib borayotgan geosiyosiy va geoiqtisodiy qiyofasi, xalqaro 

munosabatlar subyektlari oldida muhim vazifalarni qoʻymoqda. Davlatlar oʻz ichki va tashqi 
siyosatida puxta oʻylangan qarorlarni qabul qilishi, hududiy yaxlitlikni ta’minlash yoʻlida yangi 
siyosiy ittifoqlarga birlashish, iqtisodiy barqarorlikni saqlash maqsadida integratsion jarayonlarning 
muhim bir qismiga aylanib ulgurishi shular jumlasidandir. Mazkur jarayonlarda hech bir davlat yoxud 
mintaqa yoʻqki, ushbu tendensiyalarning ta’siri sezilmagan.  

Oʻtgan asrning 1990-yillardan keyin global geosiyosiy muhitda yuzaga kelgan oʻzgarishlar, 
jumladan Sovet Ittifoqining parchalanishi, Xitoyning iqtisodiy kuch markazi sifatida yuksalishi, 
AQShning global liderlik roliga da’vogarligi, yangi geosiyosiy ijtimoiy-iqtisodiy tuzilmalarning 
shakllanishi, noan’anaviy tahdidlarning global qamrov kasb etib, ular sonining ortib borishi 
mintaqaviy xavfsizlikni ta’minlashga sezilarli ta’sir qila boshladi. AQSh, Xitoy, Rossiya kabi yirik 
kuch markazlarining geosiyosiy strategiyalari oʻzgarishi natijasida mintaqaviy xavfsizlikni 
ta’minlashda yangi murakkabliklar paydo boʻldi. Yangi hududiy ziddiyatlar, xususan, Xitoyning 
Janubiy Xitoy dengizida kengayishi va Rossiyaning Ukraina bilan bogʻliq strategiyasi yangi 
ziddiyatlarni keltirib chiqarmoqda. Mazkur jarayonlarda siyosiy va iqtisodiy integratsiya 
jarayonlarining yangi bosqichga koʻtarilganligini kuzatildi. Xususan, Birlashgan Millatlar Tashkiloti, 
NATO, Yevropa Ittifoqi, BRICS kabi tashkilotlar xalqaro hamjamiyat oldida turgan xavfsizlikni 
saqlash, nizolarni boshqarish va mintaqaviy iqtisodiy hamkorlikni rivojlantirishda muhim rol 

oʻynashi jahon siyosatida oʻz aksini topib bormoqda. Global texnologik rivojlanish, ayniqsa 
kiberxavfsizlik sohasida yuz berayotgan oʻzgarishlar, mintaqaviy xavfsizlikni ta’minlashda yangi 
tahdidlar mavjudligini isbotlamoqda. 

METODOLOGIYA 
Zamonaviy xalqaro munosabatlar tizimi transformatsion jarayonlar qurshovida qolgan bir 

paytda global xavfsizlik, jahondagi turli davlatlar va mintaqalar oʻrtasidagi tinchlik va barqarorlikni 
ta'minlash bilan bogʻliq boʻlib, keng va murakkab jarayonlarni boshidan kechirgan. Olimlar, 
tadqiqotchilar, elchi-diplomatlar, siyosatshunos olimlar bu jabhada turli yondashuvlarni ilgari 
surishadi. Xususan, Realistik yondashuv vakillari Hans Morgenthau [1] va Kenneth Waltz [2], global 
tizimni anarxik deb hisoblaydilar, ya'ni davlatlar oʻrtasida yuqori darajadagi tartibsizlik va hech bir 
global hukumatning mavjud emasligini ta’kidlaydilar. Global xavfsizlik, asosan davlatlarning oʻz 
manfaatlarini himoya qilish va qudratini saqlashga qaratilgan harakatlaridan iborat deb qaraladi. 
Shuning uchun, xavfsizlik faqat har bir davlatning oʻziga xos kuchi va qudrati bilan ta'minlanadi. 
Ular, shuningdek, davlatlarning geosiyosiy manfaatlari oʻrtasidagi raqobat va ziddiyatlarni global 
xavfsizlikka tahdid sifatida koʻradilar. Mazkur yondashuvning yana bir vakili, Henry Kissinger [3] 
boʻlib, u oʻzining “Realpolitik”, deb nomlanuvchi pragmatik yondashuvi orqali davlatlar oʻz milliy 
manfaatlarini himoya qilish uchun amaliy va realist siyosat yuritishlari kerakligini ta’kidlaydi. Uning 
fikricha, kuchli davlatlar oʻrtasidagi muvozanat va diplomatik muzokaralar orqali tinchlik va 
barqarorlikni ta'minlash mumkin. John Mearsheimer “offensive realism” (hujumkor realizm) 
nazariyasini ishlab chiqqan olim sifatida davlatlar oʻrtasidagi munosabatlarni asosan mintaqaviy 
gegemonizmga erishish istagi bilan boshqarilishini ta’kidlaydi [4]. Mearsheimerning fikricha, 
davlatlar oʻz xavfsizligini ta’minlash uchun kuchli boʻlishga intiladi va bu jarayonda boshqa davlatlar 
bilan raqobatlashadi. U shuningdek, xalqaro tizimning anarxik tabiati tufayli davlatlar oʻrtasida 
doimiy ravishda kuch va ta’sir uchun kurash olib borilishini ta’kidlaydi. U oʻzining “The Tragedy of 
Great Power Politics” [5] (Buyuk kuchlar siyosatining fojiasi) kitobida u davlatlar oʻrtasidagi raqobat 
va agressiyaning sabablarini tahlil qiladi va xalqaro tizimda tinchlik va barqarorlikni ta’minlash 
qiyinligini ta’kidlaydi. Uning fikricha, davlatlar oʻrtasidagi kuch muvozanati va raqobat xalqaro 
munosabatlarning asosiy xususiyatlaridan biridir va bu jarayon davomida davlatlar oʻz manfaatlarini 
himoya qilish uchun har qanday vositani qoʻllashga tayyor boʻlishlari kerak. 

Liberalizm yondashuvi vakillari esa global xavfsizlikni ta’minlashda hamkorlik va xalqaro 
institutlarning muhim rol oʻynashini ta’kidlaydilar. Robert Keohane [6] va Joseph Nye [7] kabi 
olimlar, davlatlar oʻrtasidagi iqtisodiy va siyosiy bogʻliqliklarning kuchayishi, hamkorlik va 
diplomatiya orqali xavfsizlikni oshirishi mumkin, deb hisoblaydilar. Ular, shuningdek, xalqaro 
tashkilotlar (masalan, BMT, Jahon savdo tashkiloti) va huquqiy tizimlarning global xavfsizlikni 
saqlashda samarali boʻlishi mumkinligiga ishonadilar. 

Shuningdek, Johan Galtung [8], singari olimlar tinchlik tadqiqotlari sohasidagi tadqiqotlarida 
global xavfsizlikni faqat harbiy kuch va davlatlarning qudratini ta’minlash bilan cheklamaslik 
kerakligini ta’kidlaydilar. tinchlik va xavfsizlikni “toʻliq xavfsizlik” (positive peace) tamoyilida 
koʻradi, yaʼni ijtimoiy adolat, iqtisodiy tenglik va inson huquqlari ham xavfsizlikning ajralmas qismi 
sfatida baholaydilar. Galtungniing fikriga koʻra, faqat harbiy tashvishlar emas, balki global darajadagi 
ijtimoiy va iqtisodiy tengsizliklar ham xavfsizlikka tahdid soladi. Haqiqatdan ham, zamonaviy 
xalqaro munosabatlarda iqlim oʻzgarishi, noan’anaviy tahdidlar, iqtisodiy inqirozlar natijasida turli 
ijtimoiy va siyosiy barqarorlikka xavf va tahdidlarni kuzatish mumkin. Bu kabi holatlar resurslarga 
boʻlgan talab ortishi, migratsion oqimlarning kuchayishi va davlatlar oʻrtasida mojarolarning 
boshlanishiga olib keladi. 

ASOSIY QISM 
Xalqaro aloqalar, barqaror siyosat, zamonaviy texnologiyalar va madaniyatlararo 

hamkorlikning oʻzaro uygʻunlashuvi global xavflarga qarshi kurashishda muhim rol oʻynaydi. 
Zamonaviy geoiqtisodiy va geosiyosiy oʻzgarishlar global xavf va tahdidlarga qarshi kurashish faqat 
bir mamlakat yoki tashkilotning salohiyati yetarlicha emasligini koʻrsatmoqda. Global tahdidlarga 
qarshi mintaqaviy hamkorlik, hozirgi kunda xalqaro munosabatlarning eng muhim yoʻnalishlaridan 
biriga aylanmoqda. Bugungi kunda davlatlar, mintaqaviy tashkilotlar va xalqaro tuzilmalar 

oʻrtasidagi hamkorlik, global xavfsizlik, barqarorlik va taraqqiyot masalalarini hal etishda muhim 
ahamiyatga ega. Ushbu hamkorlik tahdidlarga qarshi kurashish, hamda mintaqaviy va global 
miqyosda umumiy manfaatlarni himoya qilishga qaratilgan. 

Dunyoning turli mintaqasida yuzaga kelgan siyosiy qarama-qarshiliklar, resurslar 
taqsimotidagi nizolar, millatlar va elatlarning ijtimoiy va madaniy turfaxilligi, uchinchi tomon yoxud 
tashqi kuchlarning aralashuvi mamlakatlardagi joriy holat, mintaqaviy hamkorlikning 
murakkablashuviga sabab boʻluvchi bosh omillardir. Mazkur holatlarni oldini olishning eng samarali 
ususli bu mintaqaviy hamkorlikdir. Mintaqaviy hamkorlik, umumiy xavf-xatarlarni bartaraf etish va 
samarali qarorlar qabul qilishda muhim ahamiyat kasb etadi. Mintaqaviy hamkorlik barcha 
yoʻnalishlarda munosabatlarni manfaatli va samarali olib borish imkonini beradi.  

Xususan, xavfsizlik va barqarorlikni ta’minlash, iqlim oʻzgarishlariga qarshi kurash, sogʻliqni 
saqlash, iqtisodiy integratsiya, ta’lim va ilm-fan kabi sohalardagi oʻzaro munosabatlarni yanada 
mustahkamlashda mintaqaviy dialoglar oʻta muhimdir. Misol tariqasida, xavfsizlik va barqarorlikni 
ta’minlashda Yevropa Ittifoqi, APT, ASEAN, SHHT kabi mintaqaviy tashkilotlar terrorizmga qarshi 
kurashish, qurol-yarogʻlarni tarqatmaslik va boshqa xavfsizlik masalalarida oʻzaro yordam 
koʻrsatadi. Shuningdek, Osiyo va Tinch okeani mintaqasidagi davlatlar iqlim oʻzgarishlariga qarshi 
kurashish uchun birlashgan rejalashtirish va resurslarni taqsimlashda hamkorlik qilishadi. Mintaqaviy 
hamkorlik orqali iqlim oʻzgarishlariga qarshi kurashishda yagona siyosat mexanizmlarini ishlab 
chiqishmoqda. Mintaqaviy iqtisodiy integratsion tashabbuslar va loyihalar orqali davlatlar oʻrtasidagi 
savdo va investitsiyalarni oshirish, iqtisodiy barqarorlikni ta’minlash maqsadida bugun Yevropa va 
Osiyo oʻrtasidagi “Bir kamar, bir yoʻl” tashabbusi iqtisodiy hamkorlikni kuchaytirishga xizmat 
qilmoqda. Taʼlim va ilm-fan sohalaridagi mintaqaviy hamkorli oʻzaro ilmiy tadqiqotlar, tajriba 
almashish va taʼlim tizimlarini yaxshilash orqali mintaqaviy rivojlanishga hissa qoʻshib kelmoqda. 

Jahon siyosati bugun har doimgidan ham koʻproq davlatlararo muloqotlar, muzokaralar va 
kelishuvlarga zarurat sezmoqda. Diplomatik vositalar xalqaro nizolarni oldini olishda, hamkorlikni 
rivojlantirishda eng samarali vosita hisoblanishi yaqqol namoyon boʻlmoqda. Davlatlar oʻrtasida 
muntazam aloqalar oʻrnatish va toʻgʻridan-toʻgʻri muloqotlar orqali oʻzaro ishonchni oshirish, ular 
oʻrtasida ixtiloflar yuzaga kelganda, muzokaralar orqali nizolarni hal etishda muhim ahamiyatga ega.  

Soʻnggi yillarda xalqaro munosabatlar tizimida yangi aktorlarning vujudga kelishi, hududiy 
nizolarni hal qilish, suverenitetni tan olish, siyosiy kelishuvlarni amalga oshirish kabi masalalarda 
muzokaralar oʻtkazilishi zarurligini oydinlashtirdi. Turli xarakterdagi nizolarning vujudga kelishi 
muammoga yechim topishda neytral uchinchi tomonning ishtiroki zaruratini tugʻdirmoqda. Bunda 
arbitraj va meditatsiya institutlari rolining ahamiyati ortib bormoqda. Shu oʻrinda Birlashgan 
Millatlar Tashkilotining xalqaro tinchlik va barqarorlikni ta’minlashdagi muhim vositachilik roli hech 
shak-shubhasiz. Bunda tashkilotning eng muhim quroli bu xalqaro huquqiy normativ me'yorlar, 
konvensiyalar, aktlar, xalqaro bitimlar va boshqa hujjatlardir. BMT ning roli mazkur jarayonlarda 
harakatlarning global koʻlamini muvofiqlashtirish hamda ochiq muloqot maydonlarini yaratish, 
huquqiy me’zonlarini oʻrnatish, ijro mexanizmlarini yaratish, nazorat qilish va boshqarish, 
shuningdek isloh qilish funksiyalarini oʻzining global missiyasi sifatida belgilash orqali namoyon 
boʻlib keladi.  

Shunday boʻlsada, zamonaviy jahon siyosati bugun liberalism an’analaridan voz 
kecholmasligini anglab yetgan holda, ralistik qarashlarini ilgari surishda davom etmoqda. Vaholanki, 
xalqaro huquq, davlatlar oʻrtasidagi nizolarni oldini olish va tartibga solishda, mamlakatlar oʻz 
majburiyatlarini qonunan bajarishlarini ta’minlashda muhim vosita hisoblanadi. Afsuski, inson 
huquqlari sohasidagi kamsitilishlar turli koʻrinishda turli mintaqalarda avj olib bormoqda. BMT ning 
kompleks muammolarga yoʻnaltirilgan global strategiyalar Ming yillik rivojlanish maqsadlari [9] 
hamda uning mantiqiy davomchisi Barqaror Rivojlanish Maqsadlari (BRM) [10] barcha 
mamlakatlarni inson qadr-qimmati, adolat va tenglik tamoyillari global darajada qaror topishiga 
undovchi yaqin kelajakdagi umumjahon siyosatining ustuvor yoʻnalishlarini oʻzida qamrab olgan 
[11]. Mazkur strategik maqsadlar va global xavfsizlik oʻrtasidagi bogʻliqlik oʻta muhimdir. Barqaror 
rivojlanish faqat xavfsiz va barqaror jamiyatlar sharoitida mumkin boʻladi. Tinchlik, adolat, iqtisodiy 
oʻsish, ekologik barqarorlik, iqlim xavfsizligi, sogʻliqni saqlash va infratuzilma kabi omillar, nafaqat 

barqaror rivojlanishni, balki global xavfsizlikni ta’minlashni ham oʻz ichiga oladi. Shu sababli, BRM 
va global xavfsizlikni amalga oshirishda xalqaro hamkorlik va barcha davlatlar oʻrtasidagi 
integratsion yondoshuvlar zarur. 

XULOSA 
Xalqaro xavfsizlik va global oʻzgarishlar – bu hozirgi dunyoning eng muhim va kompleks 

masalalaridan biriga taalluqli boʻlib, u butun dunyo boʻylab geosiyosiy, iqtisodiy, ijtimoiy va 
ekologik oʻzgarishlar bilan chambarchas bogʻliq. Bugungi kunda xalqaro xavfsizlikni ta’minlash bir 
qator global oʻzgarishlarga bogʻliq holda amal qila boshladi.  Bugungi kunda global tarmoqlar va 
savdo yoʻllarining kengayishi, xalqaro iqtisodiy aloqalar va integratsiya yanada kuchayishi yangi 
imkoniyatlarni yaratishi bilan bir qatorda, turli iqtisodiy inqirozlar, moliyaviy krizislar va tabiiy 
ofatlar global xavfsizlikka salbiy ta'sir koʻrsatishi ham yaqqol namoyon boʻlib qoldi. Energiya 
xavfsizligi, xususan, neft va gaz kabi tabiiy resurslarga boʻlgan ehtiyojning ortishi, global siyosatda 
muhim ahamiyat kasb eta boshladi. Bu resurslar uchun kurash, davlatlar oʻrtasidagi raqobatni 
kuchaytirishi va yangi xavfsizlik tahdidlarini keltirib chiqarmoqda.  

Shuningdek, iqlim oʻzgarishi va ekologik muammolar, ekologik ofatlar, suv ta'minoti va oziq-
ovqat xavfsizligi kabi masalalar odamlar va davlatlar oʻrtasida ziddiyatlarga sabab boʻlayotgan yana 
bir omillardan biridir. Iqlim migratsiyasi va resurslar uchun kurash — bu ijtimoiy va xavfsizlik 
muammolarining yangi koʻrinishi sifatida global xavfsizlikka tahdid solmoqda. Yaqin kelajakda 
dunyo aholisining keskin oʻsishi va urbanizatsiya koʻplab ijtimoiy, iqtisodiy va siyosiy muammolarni 
keltirib chiqarishi mumkin. Texnologik taraqqiyot, xususan sun'iy intellekt va kiberxavfsizlik 
muammolari xalqaro xavfsizlikning yangi jihatlariga aylanib ulgurdi.  

Kiberxurujlar, raqamli tahdidlar va onlayn tajovuzlar davlatlar va tashkilotlar oʻrtasida yangi 
xavfsizlik cheklovlarini keltirib chiqarmoqda. Bu kabi jihatlar jahon siyosatida global xavfsizlik 
tizimining mustahkam tizimi yaratilishi talabini, davlatlarning oʻzaro ishonch va hamkorlikka 
asoslangan munosabatlarigini mazkur jarayonlarda bardosh bera oladigan muhitni shakllantira olishi 
mumkin. Geosiyosiy, iqtisodiy, ijtimoiy, texnologik va ekologik oʻzgarishlar bir-biri bilan 
chambarchas bogʻliq boʻlib, ularning har biri xalqaro xavfsizlikka ta'sir koʻrsatadi. Xalqaro 
hamkorlik, diplomatiya va samarali global tashkilotlarning faoliyati bu tahdidlarga qarshi 
kurashishda muhim ahamiyat kasb etadi. 

